
 
 

 

 

  

 

 

 

 

 

 

 

АНАЛИЗА 

НАСОКИ ЗА ПРИМЕНА НА ИЗМЕНИТЕ НА ЗАКОНСКАТА 

РЕГУЛАТИВА  

- ЗАКОН ЗА ЈАВНИТЕ НАБАВКИ – 

  

 

 

 

 

 

 

 

 

Велес 

Мај, 2025 година 

 

 



 
 

АНАЛИЗА „НАСОКИ ЗА ПРИМЕНА НА ИЗМЕНИТЕ НА ЗАКОНСКАТА РЕГУЛАТИВА - 

ЗАКОН ЗА ЈАВНИТЕ НАБАВКИ“ 

 

Проект: „Итни и прецизни обуки за новините во јавните набавки“ 

 

Проектот е поддржан со ад хок грант на регионалниот проект СМАРТ Балкан - 

Граѓанско општество за поврзан Западен Балкан имплементиран од Centar za 

promociju civilnog društva (CPCD) од Босна и Херцеговина, Центар за истражување 

и креирање политики (ЦИКП) од С. Македонија и Институт за демократија и 

медијација (ИДМ) од Албанија, финансиски поддржан од Министерството за 

надворешни работи на Кралството Норвешка. 

 

Издавач: Здружение на финансиските работници на локалната самоуправа и 

јавните претпријатија – Велес 

ул. „Осми Септември“ бр. 82-4, Велес 

тел. +389 43 230623 

веб страна: www.zfr.org.mk    

емаил: zfrlsjpv@gmail.com; zoran_zfr@yahoo.com  

 

 

Автор: д-р Маре Богева Мицовска, експерт ангажиран на проектот 

 

Анализата „Насоки за примена на измените на законската регулатива - закон за јавните 

набавки“ е изработена со поддршка на регионалниот проект СМАРТ Балкан - Граѓанско 

општество за поврзан Западен Балкан, којшто е имплементиран од Centar za promociju 

civilnog društva (CPCD) од Босна и Херцеговина, Центар за истражување и креирање 

политики (ЦИКП) од С. Македонија и Институт за демократија и медијација од Албанија, 

финансиски поддржан од Министерството за надворешни работи на Кралството 

Норвешка.  

Содржината е единствена одговорност на авторот, и не нужно ги одразува ставовите на 

Centar za promociju civilnog drustva (CPCD), Центар за истражување и креирање 

политики (ЦИКП) и Институт за демократија и медијација (ИДМ) и Министерството за 

надворешни работи на Кралството Норвешка. 

 

 

 

 

 

http://www.zfr.org.mk/
mailto:zfrlsjpv@gmail.com
mailto:zoran_zfr@yahoo.com


 
 

Содржина 
 

 

1. Вовед ................................................................................................................................ 4 

2. Методолошки пристап ........................................... 

5 

4. Што содржат измените и дополнувањата на законот за јавните 

набавки? ................................................................................................................................. 6 

5. Што е предмет на административна проверка? ............................................ 13 

6. Интегритет на процесот на вршење административна проверка ........... 13 

7. Известување за вршење административна проверка ................................. 14 

8. Рок за завршување на административната проверка ................................. 14 

9. Дејство на административната проверка ......................................................... 14 

10. Годишни податоци за извршена административна проверка .............. 14 

11. Електронски аукции .............................................................................................. 15 

12. Заклучоци и препораки ........................................................................................ 16 

 

 

  

4

 3. Кои се новините од измените на законот за јавните набавки? .................. 



 
 

 

1. Вовед 
 

Анализата „Насоки за примена на измените на законската регулатива - Закон за јавните 

набавки“ е  дел од активностите во рамките на Проектот „Итни и прецизни обуки за 

новините во јавните набавки“, финансиски поддржан од Министерството за надворешни 

работи на Кралството Норвешка. 

Анализата се состои од повеќе одделни содржински единици - глави, кои обезбедуваат 

информации и насоки за постапување за одделните видови постапки (јавни набавки), а 

при тоа, Анализата е компактна и заокружена целина. Таа обезбедува одговори на 

неколку битни прашања, како што се: новините од измените на Законот за јавните 

набавки; предметот на административна проверка; обезбедување на интегритет на 

процесот на вршење административна проверка; детални информации за сите сегменти 

во контекст на вршењето административна проверка; како и информации кои се 

однесуваат на електронските аукции. 

Анализата претставува материјал неопходен во секојдневното работење на службите за 

јавни набавки, а од друга страна и материјал кој ќе се користи при одржувањето на 

обуките кои се во контекст на законските измени. Новините во Законот за јавните 

набавки (Службен Весник на РСМ број 14 од 23.01.2025 година) имаат директна 

импликација на работењето на сите субјекти, односно на Договорните органи; на 

Економските оператори; на новинарите, граѓаните, аналитичарите, НВО секторот. 

Подготвената анализа има за цел да ги зголеми нивото на знаења и вештини за 

примената на новините – измените и дополнувањата во Законот за јавни набавки, а со 

тоа и да обезбеди зајакнет систем на правна заштита преку зголемен интегритет при 

спроведувањето на јавните набавки.  

 

2. Методолошки пристап 
 

При подготовката на Анализата „Насоки за примена на измените на законската 

регулатива - закон за јавните набавки“ се користени спектар на методи, методолошки 

пристапи и инструменти за канцелариско истражување. Активностите на 

канцелариското истражување се поврзани со анализа на актуелната и претходната 

законска рамка. При подготвувањето на нацрт и финалната анализа се користени 

методи на научна работа и методолошки пристапи на анализа, пред сѐ аналитичка 

метода, компаративна метода, индуктиво – дедуктивен пристап, како и историска 

метода.  

Подготвената Анализа дава целосна слика на актуелните измени и дополнувања на 

Законот за јавни набавки, како и насоки за правилно постапување на сите вклучени 

субјекти при спроведувањето на јавните набавки. 

Очекуваме подготвената анализа да обезбеди зголемено ниво на знаења и вештини при 

спроведувањето на јавните набавки, при имплементацијата на јавните набавки, како и 

при мониторингот и анализите на спроведените постапки. Со тоа, очекуваме да се 

зголеми нивото на транспаретност во јавниот сектор.  



 
 

3. Кои се новините од измените на законот за јавните 
набавки? 
 

Реформата на правната рамка за јавни набавки во земјата е започната со изготвувањето 

на актуелниот Закон за јавни набавки1, кој беше усвоен и чија примена започна во првата 

половина на 2019 година. Законот имаше за цел приближување кон директивите на 

Европската Унија за јавните набавки од 2014 година, но и решавање на проблемите во 

спроведувањето на јавните набавки според претходната законска рамка која толку често 

се менуваше што на крајот не овозможуваше ниту реализација на основните принципи 

во јавните набавки. Пет години од примената на актуелниот Закон може да се констатира 

дека не се остварија очекуваните ефекти во однос на превенирање на корупцијата и 

стеснувањето на простор за намалување на злоупотребите. Клучни оценки за состојбата 

со јавните набавки во Република Северна Македонија кои се рефлектирани во 

последните неколку извештаи на Европската комисија се дека земјата е умерено 

подготвена во областа на јавните набавки и националните власти треба да 

имплементираат поефикасни антикорупциски мерки.  

Постојат неколку силни страни во јавните набавки што може да се нагласат:  

 правната рамка за јавните набавки е генерално усогласена со правото на ЕУ, 

 јавните набавки се вршат преку Електронскиот систем за јавни набавки (ЕСЈН) 

што го користат сите договорни органи,  

 постои високо ниво на транспарентност и достапност на податоците за јавните 

набавки во ЕСЈН на веб-страниците на институциите и 

 постои воспоставен и функционален систем за сертифицирање на службениците 

за јавни набавки. 

Законот за јавните набавки („Службен весник на Република Македонија“ бр. 24/19 и 

„Службен весник на Република Северна Македонија“ бр. 87/21) се базира на европските 

директиви за јавни набавки во јавен сектор и во секторските дејности, како и на 

директивите за правна заштита во постапките за јавни набавки. Со него се уредуваат 

начинот и постапките за јавни набавки, надлежностите на Бирото за јавни набавки, 

надлежностите на Државната комисија за жалби по јавни набавки и правната заштита 

во постапките за јавни набавки, како и правната заштита во постапките за доделување 

концесии и договори за јавно приватно партнерство. 

Со усвоените измени и дополнувања на Законот за јавните набавки („Службен весник“ 

на РСМ бр. 14/2025) се вршат одредени интервенции со цел постигнување на чекорите 

планирани со Реформската агенда во рамки на Планот за раст за Земјите од Западен 

Балкан. Како дел од Реформската агенда се предвидени повеќе реформи во делот на 

управувањето со јавните финансии, меѓу кои и реформата - Зајакнување на системот на 

јавните набавки. При тоа, се спроведуваат активности со кои се намалува користењето 

електронски аукции и зголемување на користењето на е-Пазарот, и тоа: 

 користењето електронски аукции во постапките за јавни набавки во фискалната 

2025 година, да се намали до најмногу 40% од бројот на објавените постапки, со 

рок за реализација декември 2025 година и 

                                                
1 Службен Весник на Република Македонија број 24/19, Службен Весник на Република Северна 
Македонија број 87/21 и 14/25) 



 
 

 Електронскиот пазар за набавки од мала вредност да се користи за доделување 

на најмалку 800 постапки (договори за јавни набавки), со рок за реализација 

декември 2026 година. 

 

4. Што содржат измените и дополнувањата на законот за 
јавните набавки? 
 

Измените и дополнувањата на Законот за јавните набавки се во повеќе сегменти. 

Усвоени се технички подобрувања на членот 45 од законот кој е поврзан со 

надлежностите на Бирото за јавни набавки. Бирото за јавни набавки претставува 

централно тело одговорно за координација и следење на системот на јавни набавки во 

нашата држава. Неговите главни функции се: 

 Регулаторна функција – подготовка на нормативни акти,  

 Советодавна функција – издавање мислења за одредбите и примената на 

легислативата за јавните набавки; советување на договорните органи и 

економските оператори; развивање модели за стандардна тендерска 

документација;  

 Едукативна функција – организирање и спроведување обуки за државни 

службеници и други лица; утврдување на минималните услови за 

професионални квалификации за службениците за јавни набавки; развивање 

упатствата и прирачници.  

 Функција на следење, обработка и анализа на податоците за јавни набавки 

преку Електронскиот систем за јавни набавки (ЕСЈН), национална платформа за 

е-набавки, во сопственост и управувана од Бирото. Огромниот потенцијал на 

податоци со кој располага системот овозможува да се следи и анализира 

функционирањето на системот за јавни набавки, да се обработуваат статистички 

податоци за спроведените набавки, да се врши анализа, да се подготвуваат 

извештаи и да се иницираат промени за подобрување на системот на јавните 

набавки. 

 Зголемена контролна функција преку административната проверка и 

превентивното делување и постапување пред да се објави огласот и тендерската 

документација и 

 Надлежност за воспоставување индикатори за следење на ризиците во јавните 

набавки (т.н. „Црвени знаменца“) 

 

Покрај тоа, измените во Законот: 

 Го дефинираат спроведувањето на административна проверка која ќе ја врши 

Бирото и се прецизира овластувањето за подготовка инструкции како интерни 

упатства.  

 Го усогласуваат називот на електронскиот пазар за набавки од мала вредност со 

другите одредби од текстот на постојниот закон. Станува збор за исправка и 

терминолошко усогласување. 

 Го дефинираат крајниот рок за поднесување на годишниот извештај на Бирото за 

јавни набавки до Владата, со што се воспоставува рок до кога ќе треба 

податоците и извештајот да бидат обработени и достапни до јавноста.  



 
 

 На Бирото за јавни набавки му доверуваат нова надлежност за воспоставување 

индикатори за следење на ризиците во јавните набавки (т.н. „Црвени знаменца“), 

што е во согласност со заложбите на Владата за борба против корупцијата. 

Индикаторите, претставуваат основа за дополнителни, подетални контроли и 

истражни активности од надлежните институции: Државниот завод за ревизија, 

Државната комисија за спречување на корупцијата, Комисијата за заштита на 

конкуренцијата, Јавните обвинителства, Управата за финансиска полиција, 

Министерството за внатрешни работи и други надлежни истражни тела. Врз 

основа на наодите од Извештајот „Црвени знамиња“ за 2022 година, Државниот 

завод за ревизија направи ревизија на усогласеност на јавните набавки на 

неколку институции со најлоши показатели. 

 

ВАЖНО! Воведување на нова надлежност на Бирото за јавни набавки за 
воспоставување индикатори за следење на ризиците во јавните набавки (т.н. „Црвени 
знаменца“)2  и вршење на административна проверка 

 

Во членот 48 од законот се проширува можноста за користење на причините за 

исклучување кај набавките од мала вредност, што е особено важно за да се поттикнат 

договорните органи да го користат електронскиот пазар на набавки од мала вредност и 

да се исполни чекорот предвиден во Реформската агенда од Планот за раст 

зголемување на постапки за набавки доделени од системот за Е-пазар). Со оваа измена 

се воведува можноста: 

 да се провери дали на економскиот оператор му е издадена негативна 

референца,  

 дали на економскиот оператор му е еднострано раскинат претходен договор, 

заради покажани значителни или постојани недостатоци во исполнувањето на 

обврските. Со ова, несериозните економски оператори ќе бидат исклучени од 

постапките кои се спроведуваат преку е-Пазарот и ќе се создаде поголема 

сигурност за договорните органи за користење на истиот.  

Кај набавката од мала вредност е пропишано дека договорниот орган може да врши 

набавки од мала вредност на стоки и услуги со проценета вредност до 10.000 евра во 

денарска противвредност и на работи до 20.000 евра во денарска противвредност. 

Набавката од мала вредност се врши на еден од следниве начини: 

 со објавување оглас за набавка од мала вредност, при што минималниот рок за 

поднесување на понудите е седум дена од денот на објавувањето на огласот или 

 преку електронскиот пазар на набавки од мала вредност на ЕСЈН, за набавка на 

стандардни стоки и услуги. 

Во случаите кога се објавува оглас за набавка од мала вредност, секој економски 

оператор има право да поднесе понуда по објавениот оглас за јавна набавка. 

Во случаите кога се објавува преку електронскиот пазар на набавки од мала вредност 

на ЕСЈН, договорниот орган ја избира понудата со најниска цена која е во согласност со 

барањата и условите од краткиот опис на предметот на набавка. 

                                                
2 https://www.bjn.gov.mk/category/publikacii/red-flags-izvestai/  

https://www.bjn.gov.mk/category/publikacii/red-flags-izvestai/


 
 

Договорниот орган објавува известување на електронскиот пазар на набавки од мала 

вредност за намерата да изврши набавка најмалку 48 часа пред да ја реализира 

набавката, при што дава краток опис на предметот на набавка. Кај набавката од мала 

вредност договорниот орган го утврдува единствено условот за вршење професионална 

дејност и непостоењето причина за исклучување од постапката поради издадена 

негативна референца, а може да го утврди условот од член 88 став (4) точка б) од закон 

за јавните набавки. 

 

ВАЖНО! Кај набавката од мала вредност воведена е можноста да се провери дали 
на економскиот оператор му е издадена негативна референца и дали на економскиот 
оператор му е еднострано раскинат претходен договорот, заради покажани 
значителни или постојани недостатоци во исполнувањето на обврските. 

 

Со измените во членот 49 се прецизира начинот на докажување на способноста кај 

поедноставената отворена постапка и се предвидува издавање негативна референца 

за најповолниот понудувач кој одбива да ги достави потребните документи за 

докажување на способноста. Кај Поедноставена отворена постапка е пропишано дека 

договорниот орган може да спроведе поедноставена отворена постапка за набавка на 

стоки и услуги со проценета вредност до 70.000 евра во денарска противвредност и на 

работи до 500.000 евра во денарска противвредност. Во поедноставената отворена 

постапка, секој заинтересиран економски оператор може да поднесе понуда врз основа 

на објавениот оглас за јавна набавка. Во прилог на понудата се доставува изјава за 

докажување на способноста или документи за утврдување способност. По исклучок, во 

случај економскиот оператор да достави и изјава за докажување на способноста и 

документи за докажување на способност, комисијата ќе ја евалуира изјавата. Пред 

донесување на одлуката за избор на најповолна понуда, економскиот оператор чија 

понуда е оценета за најповолна е должен во рок кој го утврдува комисијата за јавна 

набавка и кој нема да е пократок од три работни дена да ги достави документите за 

утврдување способност доколку со понудата доставил изјава за докажување на 

способноста, а во спротивно ќе се смета дека ја повлекува понудата. Договорниот орган 

ги прифаќа документите за утврдување на способност кои се издадени и по крајниот рок 

за поднесување на понудите.  Минималниот временски рок за поднесување на понудите 

е 15 дена од денот на објавувањето на огласот во ЕСЈН. 

Усогласен е став со Државната Комисија за жалби по јавни набавки дека одредбата 

треба да се применува на начин што, економскиот оператор чија понуда е оценета за 

најповолна и кој со понудата доставил изјава за докажување на способноста, е должен 

во рок кој го утврдува комисијата за јавна набавка и кој нема да е пократок од три 

работни дена да ги достави документите за утврдување способност; доколку во овој рок 

економскиот оператор не ги достави документите или достави нецелосни документи или 

достави невалидни документи, договорниот орган без да утврди дополнителен рок за 

доставување на документи, констатира дека економскиот оператор ја повлекува 

понудата и согласно со член 101 став (6) алинеја 1 и член 101 став (7) од Законот 

објавува негативна референца во ЕСЈН.  

Во случај кога понудувачот во прилог на понудата доставил документи за утврдување 

способност, договорниот орган може, во текот на евалуацијата, да го примени ставот (2) 

од членот 109 од Законот, односно може да побара понудувачите да ги појаснат 

документите или да достават документи, доколку не станува збор за значителни 



 
 

отстапувања од бараната документација. Па така, кај отворената постапка и 

поедноставената отворена постапка, комисијата, пред да пристапи кон евалуација на 

понудите, ја проверува комплетноста и валидноста на документацијата за утврдување 

на способноста на понудувачот. При проверката на комплетноста и валидноста на 

документацијата за утврдување на способноста на понудувачот и при евалуација на 

понудата, комисијата може да побара понудувачите да ги појаснат документите или да 

достават документи, доколку не станува збор за значителни отстапувања од бараната 

документација. Комисијата не смее да создава предност во корист на одреден 

економски оператор со користење на бараните појаснувања или дополнувања. 

Бараното појаснување или дополнување понудувачот го доставува преку ЕСЈН во рокот 

кој го определила комисијата. Никакви промени во финансиската и техничката понуда, 

освен исправката на аритметички грешки, не смеат да се бараат, нудат или да се 

дозволат од комисијата или од понудувачот. Комисијата може да бара директно од 

понудувачот, а со цел за објаснување на понудата, превод на делот од понудата кој е во 

врска со техничката документација за кој во тендерската документација дозволил таа 

да биде изработена на странски јазик и за тоа да одреди примерен рок. Неприфатливите 

понуди комисијата нема да ги рангира. 

 

ВАЖНО! Кај Поедноставена отворена постапка се прецизира начинот на докажување 
на способноста и се предвидува издавање негативна референца за најповолниот 
понудувач кој одбива да ги достави потребните документи за докажување на 
способноста. 

 

Со усвоените измени на Законот се прецизира временскиот рок за користење на 

причината за исклучување од постапката кога економскиот оператор неквалитетно и 

ненавремено реализирал претходен договор кај договорниот орган што ја спроведува 

постапката, што резултирало со еднострано раскинување на договорот. 

Конкретно е пропишано дека договорниот орган го исклучува економскиот оператор од 

постапката за јавна набавка во случаите кога условот за исклучување ќе го наведе во 

тендерската документација: 

а) доколку договорниот орган оправдано заклучи дека економскиот оператор со други 

економски оператори постигнал договор чија цел или последица е нарушување на 

конкуренцијата. Се смета дека заклучокот на договорниот орган од оваа точка е 

оправдан доколку Комисијата за заштита на конкуренцијата, врз основа на пријава на 

договорниот орган, во рок од 15 дена го извести договорниот орган дека ќе поведе 

прекршочна постапка; 

б) доколку економскиот оператор покажал значителни или постојани недостатоци во 

исполнувањето клучни обврски во претходни договори за јавни набавки или претходни 

договори за концесии и јавно приватни партнерства склучени со тој договорен орган, 

што резултирало со еднострано раскинување на договорот, барање оштета или 

преземање други слични санкции од договорниот орган во последните 12 месеци од 

денот на објавување на огласот за јавна набавка, и 

в) доколку економскиот оператор незаконски влијае врз одлуката на договорниот орган 

или да добие доверливи информации со кои би можел да стекне незаконска предност 

во постапката за јавна набавка. 



 
 

 

 

 

 ВАЖНО! Се определува временскиот рок за користење на причината за 
исклучување од постапката кога економскиот оператор неквалитетно и ненавремено 
реализирал претходен договор кај договорниот орган што ја спроведува постапката, 
што резултирало со еднострано раскинување на договорот, барање оштета или 
преземање други слични санкции од страна на договорниот орган во последните 12 
месеци од денот на објавување на огласот за јавна набавка. 

 

Усвоените измени на Законот за јавни набавки ги појаснуваат одредбите од членот 109 

во врска со дополнување на документацијата за утврдување способност, а со цел да се 

олесни неговата примена и да се намали процентот на поништување на постапките 

согласно со забелешките на Европската комисија. Исто така, се додаваат одредби за 

исправка на аритметички грешки што дополнително треба да ја олеснат евалуацијата на 

понудите. Конкретно е пропишано дека доколку при евалуација на финансиската понуда 

комисијата утврди аритметичка грешка, таа ја исправува и го известува понудувачот за 

направената исправка и за конечната финансиска понуда по направената исправка. 

Комисијата му дава рок на понудувачот да одговори преку ЕСЈН дали ги прифаќа или 

не таквите исправки. Овој рок не треба да биде пократок од два работни дена. По 

добивање на известувањето од комисијата, понудувачот во рокот определен од 

Комисијата за јавни набавки, одговара дали ја прифаќа исправката на аритметичките 

грешки. Доколку понудувачот не ја прифати исправката на аритметичката грешка, 

комисијата ќе ја исклучи од натамошна евалуација неговата понуда. Доколку 

понудувачот не одговори на известувањето од комисијата, ќе се смета дека ја прифаќа 

исправката на аритметичките грешки, а комисијата продолжува со процесот на 

евалуација. 

Во однос на член 109 став (11) од Законот за јавните набавки, согласно кој „Доколку 

понудувачот не ја прифати исправката на аритметичката грешка, неговата понуда 

комисијата ќе ја исклучи од натамошна евалуација.“, усогласен е став со Државната 

Комисија за жалби по јавни набавки дека одредбата треба да се применува на начин 

што доколку понудувачот не ја прифати исправката на аритметичката грешка, неговата 

понуда комисијата ќе ја исклучи од натамошна евалуација и согласно член 101 став (6) 

алинеја 2 и член 101 став (7) од Законот ќе објави негативна референца во ЕСЈН. 

Усвоените законски измени го прецизираат и основот за поништување на постапката и 

основите за поништување на постапките се дополнуваат со две нови алинеи кои се 

појавија како потреба од досегашната пракса.  

Договорниот орган може да ја поништи постапката за јавна набавка, за што носи одлука 

за поништување на постапката ако: 

 бројот на кандидати е понизок од минималниот број предвиден за постапките за 

јавна набавка согласно со овој закон, 

 не е поднесена ниту една понуда или ниту една прифатлива понуда, 

 настанале непредвидени промени во буџетот на договорниот орган, 

 понудувачите понудиле цени и услови за извршување на договорот за јавна 

набавка кои се понеповолни од реалните на пазарот, 



 
 

 оцени дека тендерската документација содржи битни пропусти или недостатоци, 

 добие известување од Бирото да ја поништи постапката поради технички 

проблем, техничка грешка, пад или недостапност на ЕСЈН кој не може да се 

надмине на поинаков начин, 

 поради непредвидени и објективни околности се промениле потребите на 

договорниот орган или, 

 избраниот понудувач се откаже од склучување на договорот 

 

ВАЖНО! Одредбите од член 109 во врска со дополнување на документацијата за 
утврдување способност е појаснета со можност за дополнување на документи во фаза 
на евалуација, а со цел да се олесни неговата примена и да се намали процентот на 
поништување на постапките. Воведени се правила за исправка на аритметички 
грешки при евалуацијата на понудите. 

 

Покрај претходно наведеното, со законските измени се проширува составот на 

Државната комисија за жалби по јавни набавки од претседател и четири членови на 

претседател и шест членови, а со цел да се зајакне системот на правна заштита. Се 

предвидува зајакнување на капацитетот со дополнителни два члена. Условите за избор 

и именување во основа нe се менуваат, освен што се дополнуваат основите за 

разрешување во случај на членување во органи на политичка партија на претседателот 

или членот на комисијата, како и поради незаконско или нестручно вршење на 

должноста, со што се сака да се зајакне одговорноста, независноста и интегритетот на 

членовите и претседателот при вршење на нивната должност. 

 

ВАЖНО! Зголемен број на членови на Државната Комисија за жалби по јавни набавки 
– 7 члена (Претседател и шест члена) и пропишани се основите за разрешување на 
членовите и претседателот во случај на членување во органи на политичка партија на 
претседателот или членот на комисијата, како и поради незаконско или нестручно 
вршење на должноста, со што се сака да се зајакне одговорноста, независноста и 
интегритетот на членовите и претседателот при вршење на нивната должност. 

 

Со измените во Законот се воведуваат два нови основи за разрешување на 

претседателот и член на Државната комисија за жалби по јавни набавки и тоа доколку 

тие се членови на органи на политичка партија, или доколку незаконски или нестручно 

ја извршуваат својата должност. Целта е да се зајакне одговорноста, независноста и 

отчетноста на претседателот и на членовите на Државната комисија. 

 

ВАЖНО! Зајакната е одговорноста, независноста и отчетноста на претседателот и на 
членовите на Државната комисија за жалби по јавни набавки. 

 

Со законските измени се усогласува потребното мнозинство за работење на Државната 

комисија со зголемениот број на членови предвиден со овој предлог на закон. Исто така, 

се скратува рокот за одлучување по жалба кај набавка од мала вредност која се 

спроведува преку електронскиот пазар за набавки од мала вредност за да се подобри 



 
 

ефикасноста, а согласно со активностите од Реформската агенда во рамки на Планот 

за раст. 

Конкретно во членот 143 став 3 е пропишано дека кај набавката од мала вредност која 

се спроведува преку електронскиот пазар за набавки од мала вредност, жалбата се 

изјавува во рок од три дена од денот на прием на одлуката за избор на најповолна 

понуда или за поништување, во однос на известувањето за намера за набавка, 

постапката на евалуација и избор на најповолна понуда или причините за поништување 

на постапката. 

 

ВАЖНО! Кај набавката од мала вредност која се спроведува преку 
електронскиот пазар за набавки од мала вредност, жалбата се изјавува во рок 
од три дена од денот на прием на одлуката за избор на најповолна понуда или 
за поништување, во однос на известувањето за намера за набавка, постапката 
на евалуација и избор на најповолна понуда или причините за поништување на 
постапката. 

 

 

Со измените во Законот се менува називот на Глава IX и се менуваат членовите 172, 

73, 174, 175, 176, 177 и 178 со што се дефинира опфатот на административната 

проверка која ја заменува досегашната управна контрола. Со тоа ќе се отстранат 

слабостите увидени од досегашното вршење на управна контрола, а особено 

преклопувањето на надлежностите со Државната комисија за жалби по јавни набавки 

кога одлучува во жалбената постапка  за повреди сторени во фазата на евалуација на 

понудите, што создаваше правна несигурност за договорните органи и економските 

оператори. Во пракса се покажа дуализам во постапување на два органи истовремено 

за една постапка, односно поднесена жалба пред Државната Комисија за жалби по јавни 

набавки и постапување на Бирото за спроведување на управна контрола. Со ова 

решение управната контрола преоѓа во административна проверка која ќе се реализира 

пред објавувањето на огласот, во однос на условите на тендерската документација. 

Оваа измена се очекува да резултира со ефикасен систем на навремена проверка на 

условите од тендерската документација и навремено коригирање на недоследностите 

во неа, пред да се објави огласот.  

По објавувањето на огласот, главниот механизам на контрола е правната заштита која 

економските оператори ја остваруваат преку Државната комисија за жалби по јавни 

набавки, која согласно со овој предлог на закон ќе биде со зајакнат капацитет.  

Со овие измени се менува и содржината на записникот од спроведена административна 

проверка во насока на формулирање на препораки кои Бирото ќе ги даде на 

договорниот орган, а кои ќе бидат основа Државната комисија за жалби по јавни набавки 

задолжително да ја провери содржината на тендерската документација по службена 

должност во случај на вложена жалба од страна на економските оператори.  

Во однос на корупцијата во јавните набавки, со оглед на тоа што е воспоставена 

соодветна правна, институционална и стратешка рамка, потребно е да се зголемат 

напорите за превенција на корупција, преку зголемување на конкуренцијата, 

усогласеноста и професионалноста, односно преку унапредување на функционирањето 

на целокупниот систем за јавни набавки: 



 
 

 Потребно е да се зајакнат внатрешните контроли во договорните органи како 

прва линија на одбрана во однос на контролата на постапките, 

 Бирото за јавни набавки треба да се фокусира на неговите суштински 

надлежности, а тоа е креирање на политиката, поддршка, едукација преку 

професионализација на лицата за јавни набавки кај договорните органи и 

економските оператори и мониторинг на функционирањето на целокупниот 

систем за јавни набавки.  

 Потребно е да се зајакнат капацитетите кај договорните органи со воспоставени 

процедури и внатрешни проверки преку јакнење на  јавната  внатрешна 

финансиска контрола. 

 Треба да се зголеми нивото на професионализација на службениците за јавни 

набавки и да се воспостави унифицирана практика за примена на правилата.  

Значењето и ефективноста на предложената административна проверка е во насока  на 

минимизирање на административното оптеретување и избегнување на 

одолговлекување на постапките за јавни набавки, а притоа ќе се зајакнат аспектите на 

учење, насочување и поддршка преку административната проверка. 

Транспарентен и ефективен систем за јавни набавки е клучен за намалување на 

ризиците од корупција во областа на јавните набавки. 

 

5. Што е предмет на административна проверка? 
 

Новините во Законот за јавни набавки пропишуваат дека административната проверка 

ќе се врши на усогласеноста на тендерската документација со Законот за јавните 

набавки, освен на постапките за јавни набавки на договорните органи од членот 9 став 

(1) точка д).  

Бирото за јавни набавки административната проверка ќе ја врши пред објавување на 

огласот за јавна набавка. Административната проверка ќе се спроведува во седиштето 

на Бирото.  

Предмет на административна проверка се јавните набавки чија проценета вредност е 

над 500.000 евра во денарска протитввредност кај набавката на стоки или услуги и над 

2.000.000 евра во денарска противвредност кај набавката на работи.  

Покрај адмнистративната проверка на набавките со определна вредност, Бирото за 

јавни набавки може да врши административна проверка на која било јавна набавка врз 

основа на воспоставените индикатори за следење на ризици во јавните набавки и по 

случаен избор. 

 

6. Интегритет на процесот на вршење административна 
проверка 

 

Административната проверка ќе ја вршат државни службеници од Бирото. Вработен 

државен службеник во Бирото за јавни набавки ќе се исклучи од учество во 

административна проверка на одреден предмет доколку:  



 
 

 учествувал при изготвување на тендерската документација за набавката која е 

предмет на административна проверка;  

 е во крвно сродство во права линија или во странична линија до четврти степен, 

во сродство по сватовство до втор степен, е или бил во брачна или вонбрачна 

заедница, е посвоител или бил посвоен од лицето кај договорниот орган кое 

учествувало во изготвување на тендерската документација за набавката која е 

предмет на административна проверка или 

 во претходните три години бил во работен однос кај договорниот орган или бил 

ангажиран од договорниот орган за определен надомест. 

Државниот службеник во Бирото за јавни набавки треба веднаш да го извести 

директорот на Бирото за постоење една или повеќе причини од горенаведените за 

негово исклучување од административна проверка во одреден предмет.  

 

7. Известување за вршење административна проверка 
 

Бирото за јавни набавки преку Електронскиот систем за јавни набавки го известува 

договорниот орган за вршење административна проверка, како и за рокот за 

завршување на административната проверка. 

 

8. Рок за завршување на административната проверка 
 

Административната проверка ќе се спроведе во рок од 10 дена од денот кога Бирото за 

јавни набавки го известило договорниот орган за вршење административна проверка. 

 

9. Дејство на административната проверка 
 

По завршувањето на административната проверка, службениците што ја вршеле 

составуваат записник од извршената административна проверка. Административната 

проверка завршува со доставување записник од извршена административна проверка. 

Доколку Бирото за јавни набавки најде неправилности кои би влијаеле врз исходот на 

постапката, ќе даде препораки што треба да преземе договорниот орган. По 

завршување на административната проверка, договорниот орган пристапува кон 

објавување на огласот за јавна набавка. 

 

10. Годишни податоци за извршена административна 
проверка 

 

Податоците од извршените административни проверки во тековната година се составен 

дел на годишниот извештај на Бирото за јавни набавки за неговите активности во 



 
 

функционирањето на системот на јавните набавки доставен до Владата на Република 

Северна Македонија. 

 

 

 

 

 

ВАЖНО! Административна проверка се врши на усогласеноста на тендерската 
документација со  законот за јавните набавки. Бирото за јавни набавки 
административната проверка ќе ја врши пред објавување на огласот за јавна набавка. 
Предмет на административна проверка се јавните набавки чија проценета вредност е 
над 500.000 евра во денарска протитвредност кај набавката на стоки или услуги и над 
2.000.000 евра во денарска противвредност кај набавката на работи. Покрај 
адмнистративната проверка на набавките со определна вредност, Бирото за јавни 
набавки може да врши административна проверка на која било јавна набавка врз 
основа на воспоставените индикатори за следење на ризици во јавните набавки и по 
случаен избор. 
 

 

11. Електронски аукции 
 

Договорните органи и понатаму често ја користат електронската аукција и покрај сите 

предупредувања дека со неа се поттикнуваат договарањето помеѓу фирмите и 

корупцијата. Во текот на 2023 година, електронската аукција била предвидена во дури 

% од тендерите. Притоа во речиси половина од тендерите во коишто е планирана е-

аукцијата таа всушност не била одржана. Високата примена на е-аукцијата 

недвосмислено говори дека договорните органи не ги почитуваат дадените препораки 

од надлежните институции и граѓанскиот сектор за намалување на примената на е-

аукција со цел да се избегнат негативните ефекти и манипулации кои таа ги поттикнува.  

Проблемите што ги создава високата примена на е-аукцијата можат да се групираат во 

две групи. 

Првата група проблеми се однесува на последиците што настануваат во тендерите 

каде што конкуренцијата изостанува. 

Анализите покажуваат дека во секој трет тендер спроведен во земјата во изминатите 

неколку години, е-аукцијата иако била планирана, не била спроведена затоа што била 

добиена само една понуда или само една понуда била прифатлива. Со оглед на тоа што 

во тендерите со планирана е-аукција понудувачите на почетокот, по правило, 

доставуваат многу повисоки цени, оправдан е сомнежот дека во поголем дел од овие 

тендери договорите се склучени по цени што се повисоки од реалните. 

Втората група проблеми се однесува на последиците што настануваат во тендерите 

каде што има конкуренција, но таа води кон договарање меѓу фирмите или нереално 

спуштање на цените. 



 
 

Договарањето на фирмите се манифестира со неучество на понудувачите во аукцијата, 

со симболично намалување на понудите или, пак, со поголемо намалувања на цените 

со цел понудата да се вклопи во проценетата вредност на тендерот. Во однос, пак, на 

спуштањето на понудените цени до нереално ниско ниво, проблемите се јавуваат во тоа 

што подоцна ниските цени се преточуваат во лош квалитет, а воедно така ниските цени 

може да делуваат дестимулативно за идни учества на понудувачите кои не работат со 

производи и услуги со низок квалитет. 

Изминатите години Бирото за јавни набавки до сите учесници во јавните набавки 

(договорни органи и економски оператори) известуваше преку електронска порака со 

која укажуваше дека: „Според направените анализи и согледувања од пракса во делот 

на употребата на електронските аукции, констатирани се одредени коруптивни и 

манипулативни практики кои укажуваат на однапред договорен победник. Договорните 

органи иако инсистираа за укинување на задолжителните аукции и ги имаат согледано 

негативните ефекти, и понатаму многу често користат е-аукции. Искуството покажува 

дека во случаите кога понудувачите немаат можност да ја коригираат цената по јавното 

отворање, прават детални и реални пресметки на цената што ја нудат во својата првично 

поднесена понуда. 

При тоа, беше давана следната Препорака: Користење на критериумот за избор 

најниска цена, но без е-аукција, со цел да се ограничи можноста за корекција на 

првичната понудена цена (доколку нема конкуренција не се намалува цената, доколку 

има конкуренција постои опасност двајцата понудувачи да се договорат за тоа дали и 

колку ќе ја намалат цената, додека во случај на поголема конкуренција, во многу случаи 

праксата покажува нелогичното намалување на цените и делумно реализирање на 

договорот односно реализација на ставките каде цената не е многу намалена, а 

неиспорачувањето на ставките за кои цената за време на аукција е намалена многу под 

пазарната со цел да се добие тендерот, договорот согласно со техничката 

спецификација не е целосно реализиран).“ 

Со измената на Законот за јавните набавки се ограничува користењето електронски 

аукции на најмногу 40% од објавените огласи за јавни набавки кај секој договорен орган. 

Европската комисија повеќе години во извештаите го критикува пречестото користење 

електронски аукции, а истото го нотира и Бирото за јавни набавки во своите годишни 

извештаи. Како дел од Реформската агенда е предвиден чекор кој се однесува на 

намалувањето на користењето на е-аукциите и тоа користењето електронски аукции во 

постапките за јавни набавки во фискалната 2025 година да се намали до најмногу 40% 

од бројот на објавените постапки, со рок за реализација декември 2025 година.  

 

ВАЖНО! Се ограничува користењето електронски аукции на најмногу 40% од 
објавените огласи за јавни набавки кај секој договорен орган. 

 

 

12. Заклучоци и препораки 
 

Анализата „Насоки за примена на измените на законската регулатива - закон за јавните 

набавки“ претставува практичена алатка, која сублимирано ги објаснува новините во 

Законот за јавни набавки, а при тоа и ги дава потребните насоки за спроведување на 



 
 

постапките за јавни набавки. Покрај тоа, се очекува дека со намалувањето на 

користењето на Е-аукциите ќе се намали можноста од незаконски постапување и 

активности кои одат во насока на намалување на конкуренцијата. 

Се очекува дека Анализата ќе биде користена од поширок спектар на корисници и 

засегнати страни, како што се: Договорните органи; на Економските оператори; на 

новинарите, граѓаните, аналитичарите, НВО секторот. 

Подготвената анализа има за цел да ги зголеми нивото на знаења и вештини за 

примената на новините – измените и дополнувањата во Законот за јавни набавки, а со 

тоа и да обезбеди зајакнет систем на правна заштита преку зголемен интегритет при 

спроведувањето на јавните набавки. 

Доследното почитување на одредбите за спроведување на јавните набавки е condition 

sin qua non во секодневното работење, а исто така и гаранција за намалување на 

можностите од појава на корупција и злоупотреба на јавните средства. Со тоа, всушност 

се постигнуваат и ефектите од зголемено ниво на транспарентност и отчетност. 

 


